
      設  計           黃惠滿
日子一工一工過，厝內物件一項一項買，無形中愈來愈濟煞變做亂操操。6年前食飯間經過系統家具ê設計，加一隻一隻ê舊櫝仔猶會用--è送--人、li li khok khok未用得--è撣--掉，整理理咧歸間變做優雅、四是。3年前，電視---我ê嫁粧，已經害到無法度看，本來卜換29吋，因為壁櫝彼孔傷細囥未落去，歸去加壁櫝送--人。許當時電漿電視拄開始時行，而且是世界潮流，想著一台會使看十外年，自安爾残残加買落 ”十萬箍爾爾 ”，復換系統家具；雖然是舊舊ê細間厝，毋過，歸个感覺是現代、簡單復大方。
昨昏復去尋彼間店，希望加眠床間ê衫仔櫝做一个懸到天棚，內面是功能化ê設計，安爾差不多加出1/4-1/3 ê所在通囥。基本上設計是正面--è，但是嘛有負面，親像為著利益抑是報仇去侵犯別人或者傷害人。另外復有一種是痛苦、不得已ê決定，這愛經過長期思考，而且需要人、事、時、地、物來配合，者會成功。
前幾工仔發生一件事誌，電視講((老師因為老母過身……。結果道是，老師予伊雙蕊失明復腦性痲痺ê查某囝上西天。我毋是伊，我嘛無kah伊講過話。但是我有我ê看法，我臆伊已經計劃真久，目的是不忍心伊ê 查某囝來這ê世間受這爾濟ê艱苦kah拖磨。為著伊，伊甘願去坐監甚至命配伊，伊ê計劃成功，當然是毋甘復毋甘，但是，我想伊心內ê大石頭應該是囥落來啊！
有一寡人佇產前檢查ê時，道 ”知影”囝仔有問題，但是，in堅持卜加生落來；in認為in會當予伊100%甚至200% ê愛，in卜安怎拄安怎……，毋管為著啥原因，這是自私ê行為。因為 ”無一个生命會當承擔另外一个生命”咱無彼ê權利做這種殘忍ê決定。
我想((老師ê精神是無問題，而且這種行為除了家己以外，對查某囝kah伊身軀邊ê人攏是好--è。這種犧牲是愛真大ê勇氣，希望天公伯仔鬥相共，予伊緊行出這个事件ê陰影，而且保庇伊健康自在。

